
Lê dunque indispettio, che i compatrioti

Stessi ghe fessan quella sorda guæra,

O l'andò con Colombo i paixi ignoti

A çercâ, che l'Oceano ô rinsæra;

De tornâ forse ûn giorno ëan i so voti

Megiôu ne l’arte ne-a so propria tæra;

Ma ô fu costreito a sotterrâ lazzù

Genio e speranze, e no tornâ mai ciù!

Questo fu eletto a voti generali

Pe dipinze në mûage do salon

E de fronte e de fondo e laterali

E ne-a soffita un ampio medaggion

Ch’ô regordasse i fæti principali

De quella memoranda spedizion:

E ô començò l’artista allôa in emenda

Di sbagli antighi un’opera stupenda.

O scie che in quello volontario bando

O se formasse un gûsto ciù perfetto,

O che quello argomento memorando

O chêu ô ghe dilatasse e l’intelletto;

Quella votta ô spiegava travaggiando

Idee megio e un disegno ciù corretto,

In quelli quaddri ô superô lê mæximo

In brio, in genio, in forsa, in arte, in sæximo.



46

Paiva che in quella tæra mai non vista

E sotto un clima nêuvo e coscì bello

Se formassan ne-a mente de l’artista

Mille idee nêuve e belle comme quello;

E uña nêuva scoverta e uña conquista

Nêuva paiva avei fæto ô so penello

In quelli paixi pin de novitæ,

Nêuvamente scoverti e conquistæ.

